
�� “SOCAR-ın xarici bazarlarda əldə etdiyi gəlirlər ölkə 
daxilində əldə olunan gəliri üstələyir. Şirkət mayeləşdirilmiş təbii 
qaz (LNG) üzrə qlobal ticarət dövriyyəsini 4 dəfədən çox artırıb. 
“SOCAR karbamid” zavodu məhsulunun 70 faizdən çoxunu xarici 
bazarlara ixrac edərək ölkəyə hər il yüz milyonlarla əlavə gəlir 
gətirəcək. “Heydər Əliyev” adına yeni yarımdalma üzən qazma 
qurğusu “Abşeron” yatağındakı ilk quyunu bu ilin üçüncü rübündə 
tamamlayaraq “Şəfəq-Asiman” layihəsi çərçivəsində axtarış 
quyusunu qazmağa başlayacaq. “Qarabağ” yatağında inşa edilən 
yeni dəniz özülünün dayaq blokunda işlərin 60 faizi tamamlanıb. 
“Abşeron” və “Qarabağ” yataqlarından ilk məhsulun 2020–2021-ci 
illərdə əldə olunması proqnozlaşdırılır. “Ümid-2” platformasının 
tikilməsi və 2020-ci ilin sonlarında həmin platformadan ilk quyunun 
qazılması nəzərdə tutulur. SOCAR xaricdən qaz idxalından 
bütövlüklə imtina edib”, – bu faktları AZƏRTAC-a eksklüziv 
müsahibəsində SOCAR-ın prezidenti Rövnəq Abdullayev deyib.

SOCAR-ın prezidenti Rövnəq 
Abdullayev şirkətin ötənilki nailiyyətləri 
və gələcək hədəfləri, “Cənub Qaz 
Dəhlizi” layihəsinin uğurları, istifadəyə 
verilən yeni zavodların əhəmiyyəti, 
yeni kəşfiyyat-hasilat planları barədə 
AZƏRTAC-ın müxbirinin suallarını ca-
vablandırıb. Həmin müsahibəni təqdim 
edirik.

– 2018-ci il SOCAR-ın iri 
layihələrinin tamamlanması, 
Azərbaycanda və xaricdə bir çox 
yeni strateji müəssisələrin açılışı 
ilə yadda qaldı. Rəhbərlik etdiyiniz 
şirkət üçün ötən ilin yekunlarını 
necə qiymətləndirirsiniz? 

– Keçən il şirkətimiz üçün uğurlu 
oldu. İllər əvvəl başladığımız ən böyük 
və strateji layihələr məhz 2018-ci ildə 
tamamlandı və Azərbaycan neftçiləri 
çəkilən zəhmətin bəhrəsini görməyə 
nail oldular. Cənub Qaz Dəhlizi kimi 
qlobal əhəmiyyətli meqalayihənin üç 
seqmenti – “Şahdəniz-2”, Cənubi Qaf-
qaz Boru Kəmərinin Genişləndirilməsi 
(CQBKG) və TANAP-ın Əskişəhərə 
qədər olan hissəsi istismara başladı. 
Dəhliz vasitəsilə ilk qaz – 1,1 milyard 
kubmetrdən çox həcmdə Türkiyə ba-
zarına nəql edildi. Əlbəttə ki, qarşıdakı 
illərdə bu rəqəm daha da yüksələcək və 
ildə 6 milyard kubmetrə çatacaq. 

“SOCAR Polymer” kompleksinin 
polipropilen zavodu, Türkiyənin Əliağa 
yarımadasında “Star” neft emalı zavodu, 
Egey dənizinin ən böyük konteyner lima-
nı olan “Petlim” istifadəyə verildi. Heydər 
Əliyev adına neft emalı zavodunun 

(NEZ) modernləşdirilməsi layihəsinin 
birinci mərhələsi başa çatdırıldı. Yüksək 
texnoloji tələblər səviyyəsində daha bir 
dəniz özülünü öz daxili imkanlarımızla 
inşa edərək “Bulla dəniz” yatağında 
quraşdırıb istismara verdik. 

Müxtəlif sahələrdə geniş vüsət 
alan bu layihələrin təməlini hələ illər 
əvvəl Prezident İlham Əliyev tərəfindən 
qoyulmuşdu. Ölkə başçısının göstərdiyi 
strateji kursu rəhbər tutaraq SOCAR 
ötən 10 il ərzində idarəetmə, maliyyə, 
kadr siyasəti, təchizat – bir sözlə bütün 
sahələrdə islahatlar keçirib, əməliyyat 
effektivliyini yüksəldib. Dövlət başçısının 
qarşımızda qoyduğu əsas hədəflərdən 
biri də tək bir əmtəə növündən asılılı-
ğı azaltmaq idi. SOCAR bu məqsədlə 
biznes portfelini əhəmiyyətli dərəcədə 
şaxələndirərək, yeni biznes sahələrinə 
və yeni ölkələrə sərmayələr yatırdı, 

qlobal bazarları kəşf etməyə baş-
ladı. Nəticədə bu gün dünya üzrə 
aparıcı enerji şirkətlərindən birinə və 
Azərbaycanın qlobal brendinə çevrildi. 

İndi, SOCAR demək olar ki, bütün 
qitələrdə əməliyyatlar həyata keçirir. 
Xarici bazarlarda əldə etdiyimiz gəlirlər 
artıq ölkə daxilində əldə edilən gəliri 
üstələyir. Hər il yeni sahələrə və yeni 
bazarlara qədəm qoyur, biznesimizi 
genişləndiririk. Mayeləşdirilmiş təbii 
qaz (LNG) kimi bizim üçün yeni olan bir 

əmtəə bazarına 2017-ci ildə daxil olma-
ğımıza baxmayaraq, cəmi bir il ərzində 
bu yanacaq növü üzrə qlobal ticarət 
dövriyyəmizi 4 dəfədən çox artırmağa 
nail olmuşuq. 

Ötən ilin uğurlu nəticələrini bu ilin 
əvvəlində də davam etdirdik. Daha bir 
yeni müəssisəmiz – Karbamid zavodu 
istismara verildi. Yüksək azot tutumuna 
malik olan karbamid gübrəsi əvvəllər 
Azərbaycana idxal olunurdu. İndi isə 
bu zavod daxili tələbatı tam təmin 
edəcək, üstəlik məhsulunun 70 faizdən 
çoxunu xarici bazarlara ixrac edərək 
ölkəyə hər il yüz milyonlarla əlavə gəlir 
gətirəcək. 

“SOCAR Polymer” kompleksində 
istehsal olunan polipropilen məhsulu bu 
gün Türkiyə və Ukraynaya ixrac edilir. 
Gələcəkdə məhsulun MDB və Avropa 
ölkələrinə də ixrac edilməsi nəzərdə 
tutulur. Kompleksin ümumi istehsal 
həcmi cari ildə 220 min ton təşkil 
edəcək, sonrakı illərdə isə 300 min tona 
çatdırılacaq. Hazırda, əsasən, avtomo-
bil və dəmir yolu vasitəsilə nəql olunan 
polimer məhsullarının gələcəkdə, həm 
də dəniz yolu ilə ixrac edilməsi nəzərdə 
tutulur. 

– Ötən il SOCAR üçün bir çox 
yeni zavodların açılışı ilə yadda 
qaldı. Lakin şirkətin ənənəvi 
əməliyyat sahələri olan kəşfiyyat 
və hasilatda da böyük işlər görülür. 
Siz bu istiqamətdə şirkətin inkişaf 
perspektivlərini və ümumiyyətlə, 
gələcək biznes portfelinizdə 
kəşfiyyat və hasilatın yerini necə 
görürsünüz? 

– Son illərdə yeni istehsalat 
sahələrinin yaradılması, neft və kimya 

məhsullarının istehsalı, nəqli, satışı 
kimi yeni sahələr üzrə fəaliyyətimiz 
inkişafın dayanıqlılığını təmin edib, 
əməliyyatlarımızın sabitliyinə töhfə 
verib. Əgər bir məqamda bir əmtəənin 
qiyməti düşərsə, portfelimizdə olan 
digər əmtəə və xidmət növlərindən 
daxil olan gəlirin artması həmin itkiləri 
kompensasiya edərək yekun nəticəni 
müəyyən qədər tarazlaşdıracaq. Lakin 
bunu da nəzərə almaq vacibdir ki, bizim 
biznes neft və qaz sahəsinin dəyər 
zənciri ilə bağlıdır. Yeni zavodların 
davamlı fəaliyyəti onların xammalla 
fasiləsiz təchizatından asılıdır. Məhz 
buna görə neft və qaz yataqlarının 
işlənməsinə sərmayə qoyuluşları da-
vam etdirilir və biz bütün istiqamətlərdə 
olduğu kimi bu istiqamətdə də dövlət 
dəstəyini daim hiss edirik. 

Dünyanın ən böyük qaz-kondensat 
yataqlarından biri olan “Şahdəniz” ya-
tağının işlənməsi artıq ikinci mərhələyə 
keçib, bu da qarşıdakı illərdə ölkəmizin 
qaz hasilatına ildə əlavə 16 milyard 
kubmetr gətirəcək. “Abşeron”, “Ümid” 
və “Qarabağ” kimi yeni yataqlarımız 
Azərbaycanın karbohidrogen ehtiyatla-
rının əvvəl gözlənildiyindən daha böyük 
olduğunu göstərir. SOCAR-ın “Heydər 

Əliyev” adına yeni yarımdalma üzən 
qazma qurğusu artıq ötən ildən “Abşe-
ron” yatağındakı ilk quyuda qazma işinə 
başlayıb. Bu quyunun dərinliyi 7400 
metrdən çox olacaq. Qazma işləri bu ilin 
üçüncü rübündə tamamlanacaq. Daha 
sonra həmin qurğu “Şəfəq-Asiman” 
layihəsi çərçivəsində axtarış quyusunda 
qazmaya başlayacaq. 

“Qarabağ” yatağının neft və qaz eh-
tiyatları ilə bağlı gözləntilər böyükdür. Bu 
yataqda hasilat və qazma işlərinin apa-

rılması üçün yeni dəniz özülü inşa edilir. 
Özülün dayaq blokunda işlərin 60 faizi 
artıq tamamlanıb. Eyni zamanda, layihə 
üzrə yekun mühəndisi layihələndirmə 
işləri aparılır. “Abşeron” və “Qarabağ” 
yataqlarından ilk məhsulun 2020–2021-ci 
illərdə əldə olunması proqnozlaşdırılır. 

BP şirkəti ilə müştərək işlənilən “D-
230” layihəsi üzrə cari ildə qrafikə uyğun 
olaraq ilkin seysmik kəşfiyyat işləri 
aparılmalıdır. Həmçinin BP ilə Abşeron 
yarımadasının dayazsulu hissəsində 
qazma işlərinin aparılması üçün süni 
adanın salınması məsələsi də nəzərdən 
keçirilir. 

Azərbaycan neftçilərinin müstəqillik 
dövründə kəşf etdiyi “Ümid” yatağında 
hasilat artırılır. Yatağın tammiqyaslı 
işlənilməsi üçün əlavə olaraq, “Ümid-2” 
platformasının tikilməsi, 2020-ci ilin 
sonlarında isə həmin platformadan 
ilk quyunun qazılması planlaşdırılır. 
“Babək” perspektiv strukturunda 2020-ci 
ildə qazılması nəzərdə tutulan axtarış 
quyusunun yeri artıq müəyyənləşdirilib. 
Bundan başqa, “Aypara” kimi perspek-
tivli sahələrdə də axtarış qazması üçün 
hazırlıq işləri görülür. 

Son 2 il ərzində SOCAR qazma 
işlərinin ümumi həcmini 66 faiz artırıb. 

Bizim qazmaçılar və hasilatçılar Xəzər 
dənizinin geoloji baxımdan ən mürəkkəb 
yataqlarında işlədiklərinə baxmaya-
raq, 2015-ci ildən bəri “Bulla Dəniz” və 
“Ümid“ yataqlarında 1000 atmosferə 
yaxın təzyiq altında 6000 metrdən çox 
dərinlikdə 4 quyu qazaraq, təhvil veriblər. 
“Ümid” yatağında qazılan yeni quyunun 
dərinliyi isə artıq 6810 metrə çatdırılıb, 
onun qazılması yaxın zamanda tamam-
lanacaq. 

Sadaladığım bütün bu yeni yataq 

və perspektivli strukturların işlənilməsi 
qarşıdakı illərdə və onilliklərdə 
Azərbaycanda təbii qaz hasilatı-
nı qat-qat artırmağa, neft hasilatını 
stabilləşdirməyə imkan yaradacaq. 
Gələcək illərdə strateji hədəflərimiz 
ölkəmizin daxili tələbatını tam ödəmək, 
enerji təhlükəsizliyini davamlı olaraq 
təmin etmək,  Azərbaycanda və xa-
rici ölkələrdə yeni investisiya imkan-
larını araşdırmaq, dəyər zəncirimizi 
təkmilləşdirərək, gəlirləri daha da 
artırmaqdır. 

2018-ci ildə respublikamızda təbii 
qaz hasilatının önəmli dərəcədə artı-
rılması nəticəsində biz xaricdən qaz 
idxalından bütövlüklə imtina etdik. 
Qarşıdakı illərdə həyata keçiriləcək 
layihələr ölkənin enerji təhlükəsizliyini 
təmin etməklə yanaşı, Azərbaycanın iki 
qitənin arasında strateji enerji mərkəzinə 
çevrilməsinə imkan verəcək. Müxtəlif 
ölkələrdə geniş vüsət alan beynəlxalq 
iqtisadi əməliyyatlarımız ölkəmizin iqtisa-
di və siyasi müstəqilliyinə güc qatacaq, 
onun beynəlxalq mövqelərini daha da 
möhkəmləndirəcək. 

– Maraqlı müsahibə üçün təşəkkür 
edirik.

Külli miqdarda dərman preparatını qanunsuz 
yolla keçirmək istəyərkən yaxalandı

�� Bakı Baş Gömrük İdarəsi tərəfindən 
qida təhlükəsizliyi və insan sağlamlığına mənfi 
təsir edən digər amillərin aradan qaldırılması ilə 
əlaqədar həyata keçirilən tədbirlər nəticəsində 
külli miqdarda dərman preparatları müsadirə 
edilib.

Belə ki, Bakı Baş Göm-
rük İdarəsi tərəfindən “City 
Farm” MMC-nin ünvanına 
99LC081/99ZC081 nömrə 
nişanlı nəqliyyat vasitəsində 
daxil olan 10 000 kq,  12500 
ABŞ dolları dəyərində “Yodex 
S Povidon” adlı dərman 
preparatları Bakı Baş Göm-
rük idarəsinin əməkdaşları  
tərəfindən normativ 
sənədlərə uyğun olmadığı 
üçün saxlanılıb.

Daha sonra gömrük 
əməkdaşının sayıqlığı 
və peşəkarlığı sayəsində 
məlum olub ki, Səhiyyə 
Nazirliyi “Analitik Ekspertiza 

Mərkəzi” MMC-nin  verdiyi 
məktubu (sənədi) etibarnamə 
əsasında həmin şirkətin göm-
rük işlərini həyata keçirən 
Həsənov Pərviz Telman oğlu  
saxtalaşdırıb və  yenidən 
Bakı Baş Gömrük İdarəsinə 
təqdim edib. Məktubun 
(sənədin) saxtalaşdırılması 
ilə bağlı toplanılan sənədlər 
Dövlət Gömrük Komitəsinin 
Əməliyyat-İstintaq Baş 
İdarəsinə göndərilib.

Azərbaycan Respubli-
kasının vətəndaşı Həsənov 
Pərviz Telman oğluna 
Azərbaycan Respublikası 
CM-nin 206.1- ci  maddəsi 

ilə cinayət işi başlanıb və 
həmin maddə ilə ittiham 
elan edilərək barəsində 
məhkəmənin qərarı ilə həbs 
qətimkan tədbiri seçilib.

Qeyd edək ki, adıçəkilən 
dərman preparatları Bakı Baş 
Gömrük İdarəsi tərəfindən 

ekoloji poliqonda məhv 
ediləcək.

Faktla bağlı araşdırma 
aparılır.

DGK Mətbuat və 
İctimaiyyətlə Əlaqələr 

İdarəsi

Dövlət Sərhəd Xidməti Mətbuat Mərkəzinin məlumatı
�� Azərbaycan Respublikasının Dövlət 

Sərhəd Xidməti tərəfindən dövlət sərhədinin 
təhlükəsizliyinin təmin edilməsi sahəsində 
əməliyyat-axtarış və sərhəd mühafizə tədbirləri 
davam etdirilir.

DSX əməkdaşlarının 
sayıqlığı və peşəkarlığı 
sayəsində son günlərdə 
dövlət sərhədini pozmağa 
cəhd edərkən 2 Şri-Lanka, 
1 Özbəkistan, 1 Azərbaycan 
Respublikası vətəndaşları, 
həmçinin dövlət sərhədinin 
pozulması ilə əlaqədar cina-
yətlərin iştirakçısı olan 1 
Şri-Lanka və 3 Azərbaycan 
Respublikası vətəndaşları 
saxlanılmışdır. Belə ki: 15 
yanvar tarixində Heydər 
Əliyev Beynəlxalq Aero-
portunda “Bakı-London” 
reysi ilə uçmağa hazırla-
şan Şri-lanka vətəndaşları 
1972-ci il təvəllüdlü Sub-
ramaniyam Rasenthiram 
və 1999-cu il təvəllüdlü 

Siththirasekaram Panusam 
sənədlərin rəsmiləşdirilməsi 
zamanı təqdim etdikləri 
Böyük Britaniyaya məxsus 
vizaları saxta olduğundan 
saxlanılmışlar. Keçirilmiş 
əməliyyat-axtarış tədbirləri 
nəticəsində saxta sənədlərin 
əldə olunması, düzəldilməsi, 
istifadəsində şübhəli bilinən 
Şri-Lanka vətəndaşı 1982-ci 
il təvəllüdlü Sivangnanam 
Kirusanthan və onunla əlbir 
olan Azərbaycan vətəndaşları 
1986-cı il təvəllüdlü Mövlayev 
İlqar Dilqəm oğlu, 1983-cü il 
təvəllüdlü Ağalarov Rama-
zan Mirtalıb oğlu və 1993-cü 
il təvəllüdlü Piriyev Şahin 
Əhmədağa oğlu saxlanıl-
mışlar.

18 yanvar tarixində 
Dövlət Sərhəd Xidmətinin 
Sərhəd Qoşunlarının “Xu-
dat” sərhəd dəstəsinin 
xidməti ərazisində Qu-
sar rayonunun Samur 

qəsəbəsinin ərazisindəki 
sərhəd zastavasının xidməti 
sahəsində Azərbaycandan 
Rusiya istiqamətində dövlət 
sərhədini pozmağa cəhd 
edərkən Şəmkir rayon sakini 
1990-cı il təvəllüdlü Alıoğlu 
Orxan Famil oğlu sərhəd 
pozucusu qismində saxlanıl-
mışdır. 20 yanvar tarixində 
eyni ərazisindən və eyni 
istiqamətdə dövlət sərhədini 
pozmağa cəhd edərkən 
Özbəkistan vətəndaşı 1951-
ci il təvəllüdlü Nurmakham-
madov Ramazon Nurmaham-
mad oğlu sərhəd pozucusu 
qismində saxlanılmışdır. Hər 
iki şəxsin üzərində Rüsiya 
Federasiyasından deportasi-
ya olunması barədə arayışlar 
aşkarlanmışdır. 

Saxlanılan şəxslər 
barəsində cinayət işi başla-
nılmışdır, müvafiq əməliyyat-
istintaq tədbirləri davam 
etdirilir. 

Sabitliyi pozmaq istəyənlərin qanunazidd hərəkətləri xalqı hiddətləndirir
�� Azərbaycan hazırda dünya miqyasında sabitlik adası 

kimi tanınan müstəqil dövlətdir. Bu gün beynəlxalq münasibətlər 
sistemində baş verən dağıdıcı proseslər, qarşıdurmalar  və ölkənin 
ictimai-siyasi sabitliyini  pozmağa yönəldilmiş hadisələrə verilən 
cavablar Azərbaycan dövlətinin həyata keçirdiyi müstəqil siyasət 
kursunun əhəmiyyətini bir daha ortaya qoyur.

Hazırda dünyanın müxtəlif region və 
ölkələrində dini-etnik müstəvidə qar-
şıdurmalar, xaos və anarxiya getdikcə 
daha geniş vüsət alır. Buna baxmayaraq, 
Azərbaycanda tam sabitlik hokm sürür, 
əhalinin həyat səviyyəsinin daha da 
yüksəldilməsi, məşğulluğunun artırılması, 
aztəminatlı ailələrin sosial müdafiəsinin 
gücləndilirməsi istiqamətində qətiyyətli 
addımlar atılır, sosail layihələr uğurla icra 
olunur. Azərbaycan bu baxımdan dünya-
ya mütərəqqi bir model, nümunə təqdim 
edir. 

Respublikamız  beynəlxalq aləmdə 
tolerant ölkə kimi tanınıb. Müxtəlif 
millətlərin nümayəndələrinin sülh, 
əmin-amanlıq, mehribanlıq şəraitində 
yaşaması üçün hər cür şərait yaradılıb.  
Dövlət başçısı tərəfindən düşünülmüş 
şəkildə  həyata keçirilən siyasi kurs 
Azərbaycanın beynəlxalq arenada 
müstəqil dövlət, söz və nüfuz sahibi 
kimi çıxışını təmin etməklə yanaşı, 
həm də  ölkəmizin ikitərəfli və çoxtərəfli 
münasibətlərinin inkişafına zəmin ya-
radıb. Təbii ki, 28 illik  müstəqillik tarixi 
olan bir ölkənin  dünya miqyasında rey-
tinq qazanması, söz sahibinə çevrilməsi, 
köklü islahatlar aparılması, xüsusən, 

hüquq islahatlarına önəm verilməsi  
antiazərbaycan qüvvələri narahat 
etməyə bilməzdi. Onlar xəbis niyyətlərini 
həyata keçirmək üçün adlarını müxalifət 
qoyan, antimilli əməlləri ilə müxalifət 
adına ləkə gətirən “sapı özümüzdən olan 
baltalardan” alət kimi istifadə edirlər. 

Hər bir ölkədə müxalifət partiyaları 
mövcuddur və onların fəaliyyəti qa-
nunla tənzimlənir. Sağlam, demokratik 
müxalifətçilik vətəndaş cəmiyyətinin 
ayrılmaz atributudur. Prezident Ad-
ministrasiyasının rəhbəri, akademik 
Ramiz Mehdiyev müxalifətin fəaliyyətini 
dəyərləndirərərkən çox haqlı olaraq 
göstərir ki, Azərbaycanda müxalifət 
siyasi spektrin bütün tərkibilə təmsil 
olunsa da, pozucu, dağıdıcı, destruktiv 
müxalifət bütövlükdə, müxalifət adın-
dan danışmağa, onun funksiyasını 
təkbaşına mənimsəməyə çalışır. Halbu-
ki, əsl müxalifət dövlətçilik, istiqlalçılıq 
prinsiplərini müdafiə etməli, milli maraq-
lar naminə heç bir pozucu fəaliyyətə yol 
verməməlidir. Təəssüf ki, müxalifət iqti-
darla əməkdaşlıq, konsensus əvəzinə, 
bəzən aqressiv davranış tərzi nümayiş 
etdirir.

Dağıdıcı yol seçmiş, hakimiyyətə 

qeyri-sivil yollarla gəlmək istəyən radikal 
müxalifət unutmamalıdır ki, qarşıdur-
malar, gərginliklər ölkədə nə qədər 
şiddətlənərsə, bir o qədər təhlükəli 
olar.  Təbii ki, düşmənlərimiz də bunu 
arzulayırlar.  Son vaxtlar keçirilən  
aksiyalar zamanı baş verən hadisələr, 
səsləndirilən şüarlar bir daha təsdiqləyir 
ki, belə aksiyaların təşkilatçılarının əsas 
məqsədi ölkədə qarşıdurma, xaos yarat-
maq, ictimai-siyasi sabitliyi pozmaqdır. 
Məgər mitinq keçirməyə yer tapılmırmı? 
Şəhidlər xiyabanında aksiya keçirməyə 
cəhd edənlər unutmamlıdırlar ki, belə 
hərəkətlər insanlığa sığmayan addımdır. 
Xalq Vətən yolunda canını qurban verən 
mərd oğul və qızlarımızı ziyarət etdiyi, 
onların ruhu qarşısında baş əydiyi, ehti-
ram göstərdiyi bir vaxtda, bir qrup adam 

yersiz  şüarlar səsləndirməklə diqqəti 
özlünə cəlb etmək istəyir, şəhidlərimizin 
ruhuna hörmətszilik göstərirlər.

Mitinq, aksiya keçirmək üçün şəhərin 
mərkəzində, əlverişli yerdə meydan 
ayrılıb. Hətta aksiya iştirakçılarının 
təhlükəsizliyinin təmin olunmasını da 
dövlət öz üzərinə götürüb. Heç kəsə 
sirr deyil ki, sonuncu  mitinq yalnız yerli 
çağırışlarla başa gəlməyib. Xaricdəki 
antiazərbaycan dairələr, ölkəmizin 
inkişafını gözü götürməyən qüvvələr 
tərərfindən idarə olunan radikal, dağı-
dıcı müxalifət nümayəndələri  mitinqə 
çağırış ediblər. Baş verən hadisələr də 
təsdiqləyir ki, radikal müxalifət başçıları 
öz iddialarını reallaşdırmaq və xarici 
havadarlarından aldıqları sifarişi yerinə 
yetirmək üçün  min oyundan çıxır, hətta 
Azərbaycanın  hazırda vətəndaş qar-
şıdurması gedən ölkələrin vəziyyətinə 
düşməsinə  cəhd edirlər. 

Müxalifət adına ləkə gətirən 
belələrinin  çıxışları, irəli sürdükləri 
iddialar bir daha təsdiqləyir ki, onlar  
dağıdıcılıq, sabitliyin pozulması yolu ilə 
hakimiyyəti zəbt etmək niyyətindədirlər. 
Halbuki, demokratik, sivil dövlətlərdə  
müxalifət hakimiyyətə qanuni yollar-
la, seçkilərlə, xalqın dəstəyi ilə gəlir. 
Ölkəmizdə isə xarici havadarlarından 
dəstək alan radikal müxalifət hakimiyyəti 
zorla ələ keçirməyə cəhd edir. Ona 
görə də  Azərbaycan ictimaiyyətinin 
ən geniş təbəqələrinin nümayəndələri, 
vətənpərvər insanlar, ziyalılar  ölkəmizdə 

ictimai-siyasi sabitliyi pozmaq 
istəyənlərin qanunazidd hərəkətlərindən  
haqlı olaraq hiddətlənir və qətiyyətlə 
etirazlarını bildirirlər. 

Nə vaxta qədər eyni şüar-
lar səsləndiriləcək, yalan vədlər 
veriləcək,  populist və mənasız çağı-
rışlar eşidiləcək, əsassız ittihamlar irəli 
sürüləcək? Aksiyada heç bir ziyalının, 
cəmiyyətdə tanınan şəxsin iştirakının 
nəzərə çarpmaması da təsdiqləyir ki, 
xalq artıq belə əhəmiyyətsiz, mahiyyətini 
itirmiş mitinqlərdən bezib. 

Prezident İlham Əliyev rüşvət və 
korrupsiya ilə mübarizəni gücləndirdikcə, 
əhalinin həyat səviyyəsinin 
yüksəldilməsinə yönəlmiş islahatların 
miqyasını genişləndirdikcə, xüsusən, 
hüquq islahatları dərinləşdikcə, dövlət öz 
idarəetmə fəlsəfəsini modernləşdirdikcə, 
özlərini ona opponent hesab edənlər 
daha da aqressivləşirlər. Təəssüf ki, 
yanılırlar. Çünki xalq artıq kimin kim 
olduğunu çox yaxşı bilir. 

Son illər dövlət başçısının yeni 
idarəetmə sisteminə keçməsi, ölkədə 
struktur islahatlarının aparılması  
idarəetmənin daha da təkmilləşdirilməsi 
məqsədini daşıyır.  Bu islahatlar əhalinin 
sosial rifahının yaxşılaşdırılmasına artıq 
öz müsbət təsirini göstərib. Əhalini na-
rahat edən problemlərin aradan qaldırıl-
ması istiqamətində qətiyyətli addımların 
atıldığı bir zamanda belə aksiyaların və 
mitinqlərin keçirilmsinə  heç bir ehtiyac 
qalmır. Dağlıq Qarabağ münaqişəsinin 

tənzimlənməsi istiqamətində aparılan 
xarici siyasətin uğurları da özünü büruzə 
verir.  Problemin aradan qaldırılmasında 
danışıqların yeni intensiv mərhələyə 
daxil olması ərəfəsində güclü mövqedən 
çıxış edən Azərbaycanın daxilində qar-
şıdurma yaratmağa çalışan radikalların 
məqsədi aydındır. Onlar xarici havadar-
larından belə tapşırıqlar alır və canla-
başla onu icra etməyə çalışırlar.

Belə antimilli ruhlu radikallara Prezi-
dent İlham Əliyevin sözləri layiqli cavab-
dır: “Vaxtilə iqtidarda olmuş və bu gün də 
iqtidar arzusu ilə heç bir əsası olmadan 
yaşayan antimilli xəyanətkar, satqın 
qruplaşmalardır ki, onlar öz fəaliyyətlərini 
tamamilə başqa istiqamətdə görürlər. 
Onların siyasi fəaliyyəti, – əgər buna 
siyasi fəaliyyət demək mümkündürsə, 
– tamamilə başqa istiqamətdə gedir. 
Onların siyasi mübarizə üsulu söz deyil, 
fikir deyil, “Molotov kokteyli”dir. Onla-
rın dayaqları xalq deyil, xalqın iradəsi 
deyil, xaricdən verilən qrantlardır, 
pullardır. Onların söz azadlığı donos 
yazmaqdır, Azərbaycanı ləkələməkdir, 
beynəlxalq təşkilatlara uydurmalar, ifti-
ralar göndərməkdir, yaymaqdır. Onların 
davranış qaydaları ermənilərlə birləşib 
Azərbaycanı ləkələmək və Azərbaycan 
haqqında mənfi rəy formalaşdırmaqdır”.

